
Raghuvansha by Kalidas Chapter 5

ರಘುವಂಶಂ ಸರ್ಗಃ 5 ಕಾಲಿದಾಸಕೃತಂ

ತಮಧ್ವರೇ ವಿಶ್ವಜಿತಿ ಕ್ಷಿತೀಶಂ ನಿಃಶೇಷವಿಶ್ರಾಣಿತಕೋಶಜಾತಂ .

ಉತ್ಪಾತವಿದ್ಯೋ ಗುರುದಕ್ಷಿಣಾರ್ಥೀ ಕೌತ್ಸಃ ಪ್ರಪೇದೇ ವರತಂತುಶಿಷ್ಯಃ .. 5-1..
ಸ ಮೃಣ್ಮಯೇ ವೀತಹಿರಣ್ಮಯತ್ವಾತ್ಪಾತ್ರೇ ನಿಧಾಯಾರ್ಘ್ಯಮನರ್ಘಶೀಲಃ .
ಶ್ರುತಪ್ರಕಾಶಂ ಯಶಸಾ ಪ್ರಕಾಶಃ ಪ್ರತ್ಯುಜ್ಜಗಾಮಾತಿಥಿಮಾತಿಥೇಯಃ .. 5-2..
ತಮರ್ಚಯಿತ್ವಾ ವಿಧಿವದ್ವಿಧಿಜ್ಞಸ್ತಪೋಧನಂ ಮಾನಧನಾಗ್ರಯಾಯೀ .

ವಿಶಾಂಪತಿರ್ವಿಷ್ಟರಭಾಜಮಾರಾತ್ಕೃತಾಂಜಲಿಃ ಕೃತ್ಯವಿದಿತ್ಯುವಾಚ .. 5-3..

ಅಪ್ಯಗ್ರಣೀರ್ಮಂತ್ರಕೃತಾಮೃಷೀಣಾಂ ಕುಶಾಗ್ರಬುದ್ಧೇ ಕುಶಲೀ ಗುರುಸ್ತೇ .

ಯತಸ್ತ್ವಯಾ ಜ್ಞಾನಮಶೇಷಮಾಪ್ತಂ ಲೋಕೇನ ಚೈತನ್ಯಮಿವೋಷ್ಣರಶ್ಮೇಃ .. 5-4..
ಕಾಯೇನ ವಾಚಾ ಮನಸಾಓಇ ಶಶ್ವದ್ಯತ್ಸಂಭೃತಂ ವಾಸವಧೈರ್ಯಲೋಽಪಿ .

ಆಪಾದ್ಯತೇ ನ ವ್ಯಯಮಂತರಾಯೈಃ ಕಚ್ಚಿನ್ಮಹರ್ಷೇಸ್ತ್ರಿವಿಧಂ ತಪಸ್ತತ್ .. 5-5..

ಆಧಾರಬಂಧಪ್ರಮುಖೈಃ ಪ್ರಯತ್ನೈಃ ಸಂವರ್ಧಿತಾನಾಂ ಸುತನಿರ್ವಿಶೇಷಂ .

ಕಚ್ಚಿನ್ನ ವಾಯ್ವಾದಿರುಪಪ್ಲವೋ ವಃ ಶ್ರಮಚ್ಛಿದಾಮಾಶ್ರಮಪಾದಪಾನಾಂ .. 5-6..

ಕ್ರಿಯಾನಿಮಿತ್ತೇಶ್ವಪಿ ವತ್ಸಲತ್ವಾದಭಗ್ನಕಾಮಾ ಮುನಿಭಿಃ ಕುಶೇಷು .
ತದಂಕಶಯ್ಯಾಚ್ಯುತನಾಭಿನಾಲಾ ಕಚ್ಚಿನ್ಮೃಗೀಣಾಮನಘಾ ಪ್ರಸೂತಿಃ .. 5-7..
ನಿರ್ವತ್ಯತೇ ಯೈರ್ನಿಯಮಾಭಿಷೇಕೋ ಯೇಭ್ಯೋ ನಿವಾಪಾಂಜಲಯಃ
ಪಿತೄಣಾಂ .

ತಾನ್ಯುಂಛಷಷ್ಠಾಂಕಿತಸೈಕತಾನಿ ಶಿವಾನಿ ವಸ್ತೀರ್ಥಜಲಾನಿ ಕಚ್ಚಿತ್ .. 5-8..

ನೀವಾರಪಾಕಾದಿ ಕಡಂಗರೀಯೈರಾಮೃಶ್ಯತೇ ಜಾನಪದೈರ್ನ ಕಚ್ಚಿತ್ .

ಕಾಲೋಪಪನ್ನಾತಿಥಿಕಲ್ಪ್ಯಭಾಗಂ ವನ್ಯಂ ಶರೀರಸ್ಥಿತಿಸಾಧನಂ ವಃ .. 5-9..
ಅಪಿ ಪ್ರಸನ್ನೇನ ಮಹರ್ಷಿಣಾ ತ್ವಂ ಸಮ್ಯಗ್ವಿನೀಯಾನುಮತೋ ಗೃಹಾಯ .

ಕಾಲೋ ಹ್ಯಯಂ ಸಂಕ್ರಮಿತುಂ ದ್ವಿತೀಯಂ ಸರ್ವೋಪಕಾರಕ್ಷಮಮಾಶ್ರಮಂ ತೇ ..

5-10..

ತವಾರ್ಹತೋ ನಾಭಿಗಮೇನ ತೃಪ್ತಂ ಮನೋ ನಿಯೋಗಕ್ರಿಯಯೋತ್ಸುಕಂ ಮೇ .

ಅಪ್ಯಾಜ್ಞಯಾ ಶಾಸಿತುರಾತ್ಮನಾ ವಾ ಪ್ರಾಪ್ತೋಽಸಿ ಸಂಭಾವಯಿತುಂ ವನಾನ್ಮಾಂ ..

5-11..

ಇತ್ಯರ್ಘ್ಯಪಾತ್ರಾನುಮಿತವ್ಯಯಸ್ಯ ರಘೋರುದಾರಾಮಪಿ ಗಾಂ ನಿಶಮ್ಯ .

ಸ್ವಾರ್ಥೋಪಪತ್ತಿಂ ಪ್ರತಿ ದುರ್ಬಲಾಶಸ್ತಮಿತ್ಯವೋಚದ್ವರತಂತುಶಿಷ್ಯಃ .. 5-12..
ಸರ್ವತ್ರ ನೋ ವಾರ್ತಮವೇಹಿ ರಾಜನ್ನಾಥೇ ಕುತಸ್ತ್ವಯ್ಯಶುಭಂ ಪ್ರಜಾನಾಂ .

ಸೂರ್ಯೇ ತಪತ್ಯಾವರಣಾಯ ದೃಷ್ಟೇಃ ಕಲ್ಪೇತ ಲೋಕಸ್ಯ ಕಥಂ ತಮಿಸ್ರಾ .. 5-13..
ಭಕ್ತಿಃ ಪ್ರತೀಕ್ಷ್ಯೇಷು ಕುಲೋಚಿತಾ ತೇ ಪೂರ್ವಾನ್ಮಹಾಭಾಗ ತಯಾತಿಶೇಷೇ .

ವ್ಯತೀತಕಾಲಸ್ತ್ವಹಮಭ್ಯುಪೇತಸ್ತ್ವಾಮರ್ಥಿಭಾವಾದಿತಿ ಮೇ ವಿಷಾದಃ .. 5-14..
ಶರೀರಮಾತ್ರೇಣ ನರೇಂದ್ರ ತಿಷ್ಠನ್ನಾಭಾಸಿ ತೀರ್ಥಪ್ರತಿಪಾದಿತರ್ದ್ಧಿಃ .
ಆರಣ್ಯಕೋಪಾತ್ತಫಲಪ್ರಸೂತಿಃ ಸ್ತಂಬೇನ ನೀವಾರ ಇವಾವಶಿಷ್ಟಃ .. 5-15..
ಸ್ಥಾನೇ ಭವಾನೇಕನರಾಧಿಪಃ ಸನ್ನಕಿಂಚನತ್ವಂ ಮಖಜಂ ವ್ಯನಕ್ತಿ .
ಪರ್ಯಾಯಪೀತಸ್ಯ ಸುರೈರ್ಹಿಮಾಂಶೋಃ ಕಲಾಕ್ಷಯಃ ಶ್ಲಾಘ್ಯತರೋ ಹಿ ವೃದ್ಧೇಃ ..
5-16..

ತದನ್ಯತಸ್ತಾವದನನ್ಯಕಾರ್ಯೋ ಗುರ್ವರ್ಥಮಾಹರ್ತುಮಹಂಯತಿಷ್ಯೇ .

ಸ್ವಸ್ತ್ಯಸ್ತು ತೇ ನಿರ್ಗಲಿತಾಂಬುಗರ್ಭಂ ಶರದ್ಘನಂ ನಾರ್ದತಿ ಚಾತಕೋಽಪಿ .. 5-17..

ಏತಾವದುಕ್ತ್ವಾ ಪ್ರತಿಯಾತುಕಾಮಂ ಶಿಷ್ಯಂ ಮಹರ್ಷೇರ್ನೃಪತಿರ್ನಿಷಿಧ್ಯ .
ಕಿಂ ವಸ್ತು ವಿದ್ವನ್ಗುರವೇ ಪ್ರದೇಯಂ ತ್ವಯಾ ಕಿಯದ್ವೇತಿ ತಮನ್ವಯುಂಕ್ತ .. 5-18..
ತತೋ ಯಥಾವದ್ವಿಹಿತಾಧ್ವರಾಯ ತಸ್ಮೈ ಸ್ಮಯಾವೇಶವಿವರ್ಜಿತಾಯ .

ವರ್ಣಾಶ್ರಮಾಣಾಂ ಗುರವೇ ಸ ವರ್ಣೀ ವಿಚಕ್ಷಣಃ ಪ್ರಸ್ತುತಮಾಚಚಕ್ಷೇ .. 5-19..

ಸಮಾಪ್ತವಿದ್ಯೇನ ಮಯಾಮಹರ್ಷಿರ್ವಿಜ್ಞಾಪಿತೋಽಭೂದ್ಗುರುದಕ್ಷಿಣಾಯೈ .
ಸ ಮೇ ಚಿರಾಯಾಸ್ಖಲಿತೋಪಚಾರಾಂ ತಾಂ ಭಕ್ತಿಮೇವಾಗಣಯತ್ಪುರಸ್ತಾತ್ .. 5-

20..

ನಿರ್ಬಂಧಸಂಜಾತರುಷಾರ್ಥಕಾರ್ಶ್ಯಮಚಿಂತಯಿತ್ವಾ ಗುರುಣಾಹಮುಕ್ತಃ .
ವಿತ್ತಸ್ಯ ವಿದ್ಯಾಪರಿಸಂಖ್ಯಯಾ ಮೇ ಕೋಟೀಶ್ಚತಸ್ರೋ ದಶ ಚಾಹರೇತಿ .. 5-21..

ಸೋಽಹಂ ಸಪರ್ಯಾವಿಧಿಭಾಜನೇನ ಮತ್ವಾ ಭವಂತಂ ಪ್ರಭುಶಬ್ದಶೇಷಂ .

ಅಭ್ಯುತ್ಸಹೇ ಸಂಪ್ರತಿ ನೋಪರೋದ್ಧುಮಲ್ಪೇತರತ್ವಾಚ್ಛ್ರುತನಿಷ್ಕ್ರಯಸ್ಯ .. 5-22..
ಇತ್ಥಂ ದ್ವಿಜೇನ ದ್ವಿಜರಾಜಕಾಂತಿರಾವೇದಿತೋ ವೇದವಿದಾಂ ವರೇಣ .

ಏನೋನಿವೃತ್ತೇಂದ್ರಿಯವೃತ್ತಿರೇನಂ ಜಗಾದ ಭೂಯೋ ಜಗದೇಕನಾಥಃ .. 5-23..
ಗುರ್ವರ್ಥಮರ್ಥೀ ಶ್ರುತಪಾರದೃಶ್ವಾ ರಘೋಃ ಸಕಾಶಾದನವಾಪ್ಯ ಕಾಮಂ .

ಗತೋ ವದಾನ್ಯಾಂತರಮಿತ್ಯಯಂಮೇ ಮಾ ಭೂತ್ಪರೀವಾದನವಾವತಾರಃ .. 5-24..
ಸ ತ್ವಂ ಪ್ರಶಸ್ತೇ ಮಹಿತೇ ಮದೀಯೇ ವಸಂಶ್ಚತುರ್ಥೋಽಗ್ನಿರಿವಾಗ್ನಿಗಾರೇ .

ದ್ವಿತ್ರಾಣ್ಯಹಾನ್ಯರ್ಹಸಿ ಸೋಢುಮರ್ಹನ್ ಯಾವದ್ಯತೇ ಸಾಧಯಿತುಂ ತ್ವದರ್ಥಂ ..

5-25..

ತಥೇತಿ ತಸ್ಯಾವಿತಥಂ ಪ್ರತೀತಃ ಪ್ರತ್ಯಗ್ರಹೀತ್ಸಂಗರಮಗ್ರಜನ್ಮಾ .

ಗಾಮಾತ್ತಸಾರಾಂ ರಘುರಪ್ಯವೇಕ್ಷ್ಯ ನಿಷ್ಕ್ರಷ್ಟುಮರ್ಥಂ ಚಕಮೇ ಕುಬೇರಾತ್ .. 5-

26..

ವಸಿಷ್ಠಮಂತ್ರೋಕ್ಷಣಜಾತ್ಪ್ರಭಾವಾದುದನ್ವದಾಕಾಶಮಹೀಧರೇಷು .
ಮರುತ್ಸಖಸ್ಯೇವ ಬಲಾಹಕಸ್ಯ ಗತಿರ್ವಿಜಘ್ನೇ ನ ಹಿ ತದ್ರಥಸ್ಯ .. 5-27..
ಅಥಾಧಿಶಿಶ್ಯೇ ಪ್ರಯತಃ ಪ್ರದೋಷೇ ರಥಂ ರಘುಃ ಕಲ್ಪಿತಶಸ್ತ್ರಗರ್ಭಂ .

ಸಾಮಂತಸಂಭಾವನಯೈವ ಧೀರಃ ಕೈಲಾಸನಾಥಂ ತರಸಾ ಜಿಗೀಷುಃ .. 5-28..
ಪ್ರಾತಃ ಪ್ರಯಾಣಾಭಿಮುಖಾಯ ತಸ್ಮೈ ಸವಿಸ್ಮಯಾಃ ಕೋಷಗೃಹೇ ನಿಯುಕ್ತಾಃ .
ಹಿರಣ್ಮಯೀಂ ಕೋಷಗೃಹಸ್ಯ ಮಧ್ಯೇ ವೃಷ್ಟಿಂ ಶಶಂಸುಃ ಪತಿತಾಂ ನಭಸ್ತಃ .. 5-29..
ಸ ಭೂಪತಿರ್ಭಾಸುರಹೇಮರಾಶಿಂ ಲಬ್ಧಂ ಕುಬೇರಾದಭಿಯಾಸ್ಯಮಾನಾತ್ .

ದಿದೇಶ ಕೌತ್ಸಾಯ ಸಮಸ್ತಮೇವ ಪಾದಂ ಸುಮೇರೋರಿವ ವಜ್ರಭಿನ್ನಂ .. 5-30..

ಜನಸ್ಯ ಸಾಕೇತನಿವಾಸಿನಸ್ತೌ ದ್ವಾವಪ್ಯಭೂತಾನಭಿನಂದ್ಯಸತ್ತ್ವೌ .

ಗುರುಪ್ರದೇಯಾಧಿಕನಿಃಸ್ಪೃಹೋಽರ್ಥೀ ನೃಪೋಽರ್ಥಿಕಾಮಾದಧಿಕಪ್ರದಶ್ಚ .. 5-31..
ಅಥೋಷ್ಟ್ರವಾಮೀಶತವಾಹಿತಾರ್ಥಂ ಪ್ರಜೇಶ್ವರಂ ಪ್ರೀತಮನಾ ಮಹರ್ಷಿಃ .
ಸ್ಪೃಶನ್ಕರೇಣಾನತಪೂರ್ವಕಾಯಂ ಸಂಪ್ರಸ್ಥಿತೋ ವಾಚಮುವಾಚ ಕೌತ್ಸಃ .. 5-32..
ಕಿಮತ್ರ ಚಿತ್ರಂ ಯದಿ ಕಾಮಸೂರ್ಭೂರ್ವೃತ್ತೇ ಸ್ಥಿತಸ್ಯಾಧಿಪತೇಃ ಪ್ರಜಾನಾಂ .

ಅಚಿಂತನೀಯಸ್ತು ತವ ಪ್ರಭಾವೋ ಮನೀಷಿತಂ ದ್ಯೌರಪಿಯೇನ ದುಗ್ಧಾ .. 5-33..
ಆಶಾಸ್ಯಮನ್ಯತ್ಪುನರುಕ್ತಭೂತಂ ಶ್ರೇಯಾಂಸಿ ಸರ್ವಾಣ್ಯಧಿಜಗ್ಮುಷಸ್ತೇ .

ಪುತ್ರಂ ಲಭಸ್ವಾತ್ಮಗುಣಾನುರೂಪಂ ಭವಂತಮೀಡ್ಯಂ ಭವತಃ ಪಿತೇವ .. 5-34..

ಇತ್ಥಂ ಪ್ರಯುಜ್ಯಾಶಿಷಮಗ್ರಜನ್ಮಾ ರಾಜ್ಞೇ ಪ್ರತೀಯಾಯ ಗುರೋಃ ಸಕಾಶಂ .

ರಾಜಾಪಿ ಲೇಭೇ ಸುತಮಾಶು ತಸ್ಮಾದಾಲೋಕಮರ್ಕಾದಿವ ಜೀವಲೋಕಃ .. 5-35..
ಬ್ರಾಹ್ಮೇ ಮುಹೂರ್ತೇ ಕಿಲ ತಸ್ಯ ದೇವೀ ಕುಮಾರಕಲ್ಪಂ ಸುಷುವೇ ಕುಮಾರಂ .

ಅತಃ ಪಿತಾ ಬ್ರಹ್ಮಣ ಏವ ನಾಮ್ನಾ ತಮಾತ್ಮಜನ್ಮಾನಮಜಂ ಚಕಾರ .. 5-36..

ರೂಪಂ ತದೋಜಸ್ವಿ ತದೇವ ವೀರ್ಯಂ ತದೇವ ನೈಸರ್ಗಿಕಮುನ್ನತತ್ವಂ .

ನ ಕಾರಣಾತ್ಸ್ವಾದ್ಬಿಭಿದೇ ಕುಮಾರಃ ಪ್ರವರ್ತಿತೋ ದೀಪ ಇವ ಪ್ರದೀಪಾತ್ .. 5-37..

ಉತ್ಪಾತವಿದ್ಯಂ ವಿಧಿವದ್ಗುರುಭ್ಯಸ್ತಂ ಯೌವನೋದ್ಭೇದವಿಶೇಷಕಾಂತಂ .

ಶ್ರೀಃ ಸಾಭಿಲಾಷಾಪಿ ಗುರೋರನುಜ್ಞಾಂ ಧೀರೇವ ಕನ್ಯಾ ಪಿತುರಾಚಕಾಂಕ್ಷ .. 5-38..

ಅಥೇಶ್ವರೇಣ ಕ್ರಥಕೈಶಿಕಾನಾಂ ಸ್ವಯಂವರಾರ್ಥಂ ಸ್ವಸುರಿಂದುಮತ್ಯಾಃ .
ಆಪ್ತಃ ಕುಮಾರಾನಯನೋತ್ಸುಕೇನ ಭೋಜೇನ ದೂತೋ ರಘವೇ ವಿಸೃಷ್ಟಃ .. 5-

39..

ತಂ ಶ್ಲಾಘ್ಯಸಂಬಂಧಮಸೌ ವಿಚಿಂತ್ಯ ದಾರಕ್ರಿಯಾಯೋಗ್ಯದಶಶ್ಚ ಪುತ್ರಂ .

ಪ್ರಸ್ಥಾಪಯಾಮಾಸ ಸಸೈನ್ಯಮೇನಮೃದ್ಧಾಂ ವಿದರ್ಭಾಧಿಪರಾಜಧಾನೀಂ .. 5-40..

ತಸ್ಯೋಪಕಾರ್ಯಾರಚಿತೋಪಚಾರಾ ವನ್ಯೇತರಾ ಜಾನಪದೋಪದಾಭಿಃ .
ಮಾರ್ಗೇ ನಿವಾಸಾ ಮನುಜೇಂದ್ರಸೂನೋರ್ಬಭೂವುರುದ್ಯಾನವಿಹಾರಕಲ್ಪಾಃ .. 5-
41..

ಸ ನರ್ಮದಾರೋಧಸಿ ಸೀಕರಾರ್ದ್ರೈರ್ಮರುದ್ಭಿರಾನರ್ತಿತನಕ್ತಮಾಲೇ .

ನಿವೇಶಯಾಮಾಸ ವಿಲಂಘಿತಾಧ್ವಾ ಕ್ಲಾಂತಂ ರಜೋಧೂಸರಕೇತು ಸೈನ್ಯಂ .. 5-42..

ಅಥೋಪರಿಷ್ಟಾದ್ಭ್ರಮರೈರ್ಭ್ರಮದ್ಭಿಃ ಪ್ರಾಕ್ಸೂಚಿತಾಂತಃಸಲಿಲಪ್ರವೇಶಃ .
ನಿರ್ಧೌತದಾನಾಮಲಗಂಡಭಿತ್ತಿರ್ವನ್ಯಃ ಸರಿತ್ತೋ ಗಜ ಉನ್ಮಮಜ್ಜ .. 5-43..
ನಿಃಶೇಷವಿಕ್ಷಾಲಿತಧಾತುನಾಪಿ ವಪ್ರಕ್ರಿಯಾಮೃಕ್ಷವತಸ್ತಟೇಷು .
ನೀಲೋರ್ಧ್ವರೇಖಾಶಬಲೇನ ಶಂಸಂದಂತದ್ವಯೇನಾಶ್ಮವಿಕುಂಠಿತೇನ .. 5-44..

ಸಂಹಾರವಿಕ್ಷೇಪಲಘುಕ್ರಿಯೇಣ ಹಸ್ತೇನ ತೀರಾಭಿಮುಖಃ ಸಶಬ್ದಂ .

ಬಭೌ ಸ ಭಿಂದನ್ಬೃಹತಸ್ತರಂಗಾನ್ವಾರ್ಯರ್ಗಲಾಭಂಗ ಇವ ಪ್ರವೃತ್ತಃ .. 5-45..
ಶೈಲೋಪಮಃ ಶೈವಲಮಂಜರೀಣಾಂ ಜಾಲಾನಿ ಕರ್ಷನ್ನುರಸಾ ಸ ಪಶ್ಚಾತ್ .

ಪೂರ್ವಂ ತದುತ್ಪೀಡಿತವಾರಿರಾಶಿಃ ಸರಿತ್ಪ್ರವಾಹಸ್ತಟಮುತ್ಸಸರ್ಪ .. 5-46..

ತಸ್ಯೈಕನಾಗಸ್ಯ ಕಪೋಲಭಿತ್ತ್ಯೋರ್ಜಲಾವಗಾಹಕ್ಷಣಮೇಕಶಾಂತಾ .

ವನ್ಯೇತರಾನೇಕಪದರ್ಶನೇನ ಪುನರ್ದಿದೀಪೇ ಮದದುರ್ದಿನಶ್ರೀಃ .. 5-47..
ಸಪ್ತಚ್ಛದಕ್ಷೀರಕಟುಪ್ರವಾಹಮಸಹ್ಯಮಾಘ್ರಾಯಮದಂ ತದೀಯಂ .

ವಿಲಂಘಿತಾಧೋರಣತೀವ್ರಯತ್ನಾಃ ಸೇನಾಗಜೇಂದ್ರಾ ವಿಮುಖಾ ಬಭೂವುಃ .. 5-

48..

ಸ ಚ್ಛಿನ್ನಬಂಧದ್ರುತಯುಗ್ಯಶೂನ್ಯಂ ಭಗ್ನಕ್ಷಪರ್ಯಸ್ತರಥಂ ಕ್ಷಣೇನ .

ರಾಮಾಪರಿತ್ರಾಣವಿಹಸ್ತಯೋಧಂ ಸೇನನಿವೇಶಂ ತುಮುಲಂ ಚಕಾರ .. 5-49..

ತಮಾಪತಂತಂ ನೃಪತೇರವಧ್ಯೋ ವನ್ಯಃ ಕರೀತಿ ಶ್ರುತವಾನ್ಕುಮಾರಃ .
ನಿರ್ವರ್ತಯಿಷ್ಯನ್ವಿಶಿಖೇನ ಕುಂಭೇ ಜಘಾನ ನಾತ್ಯಾಯತಕೃಷ್ಟಶಾರ್ಙ್ಗಃ .. 5-50..
ಸ ವಿದ್ಧಮಾತ್ರಃ ಕಿಲ ನಾಗರೂಪಮುತ್ಸೃಜ್ಯ ತದ್ವಿಸ್ಮಿತಸೈನ್ಯದೃಷ್ಟಃ .
ಸ್ಫುರತ್ಪ್ರಭಾಮಂಡಲಮಧ್ಯವರ್ತಿ ಕಾಂತಂ ವಪುರ್ವ್ಯೋಮಚರಃ ಪ್ರಪೇದೇ .. 5-51..

ಅಥ ಪ್ರಭಾವೋಪನತೈಃ ಕುಮಾರಂ ಕಲ್ಪದ್ರುಮೋತ್ಥೈರವಕೀರ್ಯ ಪುಷ್ಪೈಃ .
ಉವಾಚ ವಾಗ್ಮೀ ದಶನಪ್ರಭಾಭಿಃ ಸಂವರ್ಧಿತೋರಃಸ್ಥಲತಾರಹಾರಃ .. 5-52..
ಮತಂಗಶಾಪಾದವಲೇಪಮೂಲಾದವಾಪ್ತವಾನಸ್ಮಿ ಮತಂಗಜತ್ವಂ .

ಅವೇಹಿ ಗಂಧರ್ವಪತೇಸ್ತನೂಜಂ ಪ್ರಿಯಂವದಂ ಮಾಂ ಪ್ರಿಯದರ್ಶನಸ್ಯ .. 5-53..
ಸ ಚಾನುನೀತಃ ಪ್ರಣತೇನ ಪಶ್ಚಾನ್ಮಯಾ ಮಹರ್ಷಿರ್ಮೃದುತಾಮಗಚ್ಛತ್ .

ಉಷ್ಣತ್ವಮಗ್ನ್ಯಾತಪಸಂಪ್ರಯೋಗಾಚ್ಛೈತ್ಯಂ ಹಿಯತ್ಸಾ ಪ್ರಕೃತಿರ್ಜಲಸ್ಯ .. 5-54..
ಇಕ್ಷ್ವಾಕುವಂಶಪ್ರಭವೋ ಯದಾ ತೇ ಭೇತ್ಸ್ಯತ್ಯಜಃ ಕುಂಭಮಯೋಮುಖೇನ .

ಸಂಯೋಕ್ಷ್ಯಸೇ ಸ್ವೇನ ವಪುರ್ಮಹಿಮ್ನಾ ತದೇತ್ಯವೋಚತ್ಸ ತಪೋನಿಧಿರ್ಮಾಂ .. 5-

55..

ಸಂಮೋಚಿತಃ ಸತ್ತ್ವವತಾ ತ್ವಯಾಹಂ ಶಾಪಾಚ್ಚಿರಪ್ರಾರ್ಥಿತದರ್ಶನೇನ .

ಪ್ರತಿಪ್ರಿಯಂ ಚೇದ್ಭವತೋ ನ ಕುರ್ಯಾಂ ವೃಥಾ ಹಿ ಮೇ ಸ್ಯಾತ್ಸ್ವಪದೋಪಲಬ್ಧಿಃ ..
5-56..

ಸಂಮೋಹನಂ ನಾಮ ಸಖೇ ಮಮಾಸ್ತ್ರಂ ಪ್ರಯೋಗಸಂಹಾರವಿಭಕ್ತಮಂತ್ರಂ .

ಗಾಂಧರ್ವಮಾದತ್ಸ್ವಯತಃ ಪ್ರಯೋಕ್ತುರ್ನ ಚಾರಿಹಿಂಸಾ ವಿಜಯಶ್ಚ ಹಸ್ತೇ .. 5-57..
ಅಲಂ ಹ್ರಿಯಾಮಾಂ ಪ್ರತಿಯನ್ಮುಹೂರ್ತಂ ದಯಾಪರೋಽಭೂಃ ಪ್ರಹರನ್ನಪಿ ತ್ವಂ
.

ತಸ್ಮಾದುಪಚ್ಛಂದಯತಿ ಪ್ರಯೋಜ್ಯಂ ಮಯಿ ತ್ವಯಾ ನ ಪ್ರತಿಷೇಧರೌಕ್ಷ್ಯಂ .. 5-58..

ತಥೇತ್ಯುಪಸ್ಪೃಶ್ಯ ಪಯಃ ಪವಿತ್ರಂ ಸೋಮೋದ್ಭವಾಯಾಃ ಸರಿತೋ ನೃಸೋಮಃ .
ಉದಙ್ಮುಖಃ ಸೋಽಸ್ತ್ರವಿದಸ್ತ್ರಮಂತ್ರಂ ಜಗ್ರಾಹ ತಸ್ಮಾನ್ನಿಗೃಹೀತಶಾಪಾತ್ .. 5-59..

ಏವಂ ತಯೋರಧ್ವನಿ ದೈವಯೋಗಾದಾಸೇದುಷೋಃ ಸಖ್ಯಮಚಿಂತ್ಯಹೇತು .
ಏಕೋಯಯೌಚೈತ್ರರಥಪ್ರದೇಶಾನ್ಸೌರಾಜ್ಯರಮ್ಯಾನಪರೋ ವಿದರ್ಭಾನ್ .. 5-60..

ತಂ ತಸ್ಥಿವಾಂಸಂ ನಗರೋಪಕಂಠೇ ತದಾಗಮಾರೂಢಗುರುಪ್ರಹರ್ಷಃ .
ಪ್ರತ್ಯುಜ್ಜಗಾಮ ಕ್ರಥಕೈಶಿಕೇಂದ್ರಶ್ಚಂದ್ರಂ ಪ್ರವೃದ್ಧೋರ್ಮಿರಿವೋರ್ಮಿಮಾಲೀ .. 5-

61..

ಪ್ರವೇಶ್ಯ ಚೈನಂ ಪುನರಗ್ರಯಾಯೀ ನೀಚೈಸ್ತಥೋಪಾಚರದರ್ಪಿತಶ್ರೀಃ .
ಮೇನೇ ಯಥಾ ತತ್ರ ಜನಃ ಸಮೇತೋ ವೈದರ್ಭಮಾಗಂತುಮಜಂ ಗೃಹೇಶಂ .. 5-

62..

ತಸ್ಯಾಧಿಕಾರಪುರುಷೈಃ ಪ್ರಣತೈಃ ಪ್ರದಿಷ್ಟಾಂ
ಪ್ರಾಗ್ದ್ವಾರವೇದಿವಿನಿವೇಶಿತಪೂರ್ಣಕುಂಭಾಂ.
ರಮ್ಯಾಂ ರಘುಪ್ರತಿನಿಧಿಃ ಸ ನವೋಪಕಾರ್ಯಾಂ
ಬಾಲ್ಯಾತ್ಪರಾಮಿವ ದಶಾಂ ಮದನೋಽಧ್ಯುವಾಸ .. 5-63..

ತತ್ರ ಸ್ವಯಂವರಸಮಾಹೃತರಾಜಲೋಕಂ
ಕನ್ಯಾಲಲಾಮ ಕಮನೀಯಮಜಸ್ಯ ಲಿಪ್ಸೋಃ.
ಭಾವಾವಬೋಧಕಲುಷಾ ದಯಿತೇವ ರಾತ್ರೌ
ನಿದ್ರಾ ಚಿರೇಣ ನಯನಾಭಿಮುಖೀ ಬಭೂವ .. 5-64..

ತಂ ಕರ್ಣಭೂಷಣನಿಪೀಡಿತಪೀವರಾಂಸಂ
ಶಯ್ಯೋತ್ತರಚ್ಛದವಿಮರ್ದಕೃಶಾಂಗರಾಗಂ .

ಸೂತಾತ್ಮಜಾಃ ಸವಯಸಃ ಪ್ರಥಿತಪ್ರಬೋಧಂ

ಪ್ರಾಬೋಧಯನ್ನುಷಸಿ ವಾಗ್ಭಿರುದಾರವಾಚಃ .. 5-65..
ರಾತ್ರಿರ್ಗತಾ ಮತಿಮತಾಂ ವರ ಮುಂಚ ಶಯ್ಯಾಂ
ಧಾತ್ರಾ ದ್ವಿಧೈವ ನನು ಧೂರ್ಜಗತೋ ವಿಭಕ್ತಾ .
ತಾಮೇಕತಸ್ತವ ಬಿಭರ್ತಿ ಗುರುರ್ವಿನಿದ್ರ-
ಸ್ತಸ್ಯಾ ಭವಾನಪರಧುರ್ಯಪದಾವಲಂಬೀ .. 5-66..

ನಿದ್ರಾವಶೇನ ಭವತಾಪ್ಯನವೇಕ್ಷಮಾಣಾ
ಪರ್ಯುತ್ಸುಕತ್ವಮಬಲಾ ನಿಶಿ ಖಂಡಿತೇವ .

ಲಕ್ಷ್ಮೀರ್ವಿನೋದಯತಿಯೇನ ದಿಗಂತಲಂಬೀ
ಸೋಽಪಿ ತ್ವದಾನನರುಚಿಂ ವಿಜಹಾತಿ ಚಂದ್ರಃ .. 5-67..
ತದ್ವಲ್ಗುನಾ ಯುಗಪದುನ್ಮಿಷಿತೇನ ತಾವತ್-

ಸದ್ಯಃ ಪರಸ್ಪರತುಲಾಮಧಿರೋಹತಾಂ ದ್ವೇ .

ಪ್ರಸ್ಪಂದಮಾನಪರುಷೇತರತಾರಮಂತ-
ಶ್ಚಕ್ಷುಸ್ತವ ಪ್ರಚಲಿತಭ್ರಮರಂ ಚ ಪದ್ಮಂ .. 5-68..

ವೃಂತಾಚ್ಛ್ಲಥಂ ಹರತಿ ಪುಷ್ಪಮನೋಕಹಾನಾಂ
ಸಂಸೃಜ್ಯತೇ ಸರಸಿಜೈರರುಣಾಂಶುಭಿನ್ನೈಃ .
ಸ್ವಾಭಾವಿಕಂ ಪರಗುಣೇನ ವಿಭಾತವಾಯುಃ
ಸೌರಭ್ಯಮೀಪ್ಸುರಿವ ತೇ ಮುಖಮಾರುತಸ್ಯ .. 5-69..
ತಾಮ್ರೋದರೇಷು ಪತಿತಂ ತರುಪಲ್ಲವೇಷು
ನಿರ್ಧೌತಹಾರಗುಲಿಕಾವಿಶದಂ ಹಿಮಾಂಭಃ
ಆಭಾತಿ ಲಬ್ಧಪರಭಾಗತಯಾಧರೋಷ್ಠೇ
ಲೀಲಾಸ್ಮಿತಂ ಸದಶನಾರ್ಚಿರಿವ ತ್ವದೀಯಂ .. 5-70..

ಯಾವತ್ಪ್ರತಾಪನಿಧಿರಾಕ್ರಮತೇ ನ ಭಾನು-
ರಹ್ನಾಯ ತಾವದರುಣೇನ ತಮೋ ನಿರಸ್ತಂ .

ಆಯೋಧನಾಗ್ರಸರತಾಂ ತ್ವಯಿ ವೀರಯಾತೇ
ಕಿಂ ವಾ ರಿಪೂಂಸ್ತವ ಗುರುಃ ಸ್ವಯಮುಚ್ಛಿನತ್ತಿ .. 5-71..
ಶಯ್ಯಾಂ ಜಹತ್ಯುಭಯಪಕ್ಷವಿನೀತನಿದ್ರಾಃ
ಸ್ತಂಬೇರಮಾ ಮುಖರಶೃಂಖಲಕರ್ಷಿಣಸ್ತೇ .

ಯೇಷಾಂ ವಿಭಾತಿ ತರುಣಾರುಣರಾಗಯೋಗಾ-
ದ್ಭಿನ್ನಾದ್ರಿಗೈರಿಕತಟಾ ಇವ ದಂತಕೋಶಾಃ .. 5-72..
ದೀರ್ಘೇಷ್ವಮೀ ನಿಯಮಿತಾಃ ಪಟಮಂಡಪೇಷು
ನಿದ್ರಾಂ ವಿಹಾಯ ವನಜಾಕ್ಷ ವನಾಯುದೇಶ್ಯಾಃ .
ವಕ್ತ್ರೋಷ್ಮಣಾ ಮಲಿನಯಂತಿ ಪುರೋಗತಾನಿ

6 sanskritdocuments.org



ರಘುವಂಶಂ ಸರ್ಗಃ 5 ಕಾಲಿದಾಸಕೃತಂ

ಲೇಹ್ಯಾನಿ ಸೈಂಧವಶಿಲಾಶಕಲಾನಿ ವಾಹಾಃ .. 5-73..
ಭವತಿ ವಿರಲಭಕ್ತಿರ್ಮ್ಲಾನಪುಷ್ಪೋಪಹಾರಃ
ಸ್ವಕಿರಣಪರಿವೇಷೋದ್ಭೇದಶೂನ್ಯಾಃ ಪ್ರದೀಪಾಃ .
ಅಯಮಪಿ ಚ ಗಿರಂ ನಸ್ತ್ವತ್ಪ್ರಬೋಧಪ್ರಯುಕ್ತಾ-
ಮನುವದತಿ ಶುಕಸ್ತೇ ಮಂಜುವಾಕ್ಪಂಜರಸ್ಥಃ .. 5-74..
ಇತಿ ವಿರಚಿತವಾಗ್ಭಿರ್ಬಂದಿಪುತ್ರೈಃ ಕುಮಾರಃ
ಸಪದಿ ವಿಗತನಿದ್ರಸ್ತಲ್ಪಮುಜ್ಝಾಂಚಕಾರ .

ಸುರಗಜ ಇವ ಗಾಂಗಂ ಸೈಕತಂ ಸುಪ್ರತೀಕಃ .. 5-75..
ಅಥ ವಿಧಿಮವಸಾಯ್ಯ ಶಾಸ್ತ್ರದೃಷ್ಟಂ
ದಿವಸಮುಖೋಚಿತಮಂಚಿತಾಕ್ಷಿಪಕ್ಷ್ಮಾ .
ಕುಶಲವಿರಚಿತಾನುಕೂಲವೇಶಃ
ಕ್ಷಿತಿಪಸಮಾಜಮಗಾತ್ಸ್ವಯಂವರಸ್ಥಂ .. 5-76..

ಇತಿ ಶ್ರೀಕಾಲಿದಾಸಕೃತೇ ರಘುವಂಶೇ ಮಹಾಕಾವ್ಯೇ ಪಂಚಮಃ ಸರ್ಗಃ ..

